
MINUTI

Il-Minuti tal-Laqgħa Nru 41 li saret fit-28 ta’ Mejju 2025 kienu approvati.

DISKUSSJONI DWAR RAPPORT MAĦRUĠ MILL-GVERN AMERIKAN DWAR MALTA U T-TRAFFIKAR TAL-PERSUNI - KONTINWAZZJONI

IĊ-CHAIRPERSON (Onor. Katya De Giovanni): Illum se nkomplu niddiskutu r-rapport maħruġ mill-Gvern Amerikan dwar Malta u t-traffikar tal-persuni. Bħala mistednin għandna lis-Sur Malcolm Cutajar, Ambaxxatur għall-Immigrazzjoni, is-Sinjura Deandra Pace,  is-Sur Sandro Gatt u l-Assistent Kummissarju Louise Calleja. L-ewwel nett grazzi ħafna talli għoġobkom tingħaqdu magħna llum. Aħna qegħdin nikkonsultaw ma’ diversi msieħba li għandhom x’jaqsmu mas-suġġett u għalhekk se nibda mill-ewwel billi nsejjaħ lilek Sur Cutajar sabiex tagħtina l-kummenti tiegħek fuq dan ir-rapport. 

IS-SUR MALCOLM CUTAJAR (Ambaxxatur għall-Immigrazzjoni): Sinjura President, bi preparazzjoni għal-laqgħa tal-lum għaddejtilkom dokument li fih hemm a brief overview ta’ dak ir-rapport. Għamilna l-main reasons għalfejn ġejna downgraded to 2 tier watch list. Hemm ir-rakkomandazzjonijiet li hemm fir-rapport, inkluż l-entitajiet li b’xi mod huma relatati jew li jaqgħu taħthom, kif ukoll osservazzjonijiet min-naħa tagħna fuq ir-rapport kif ukoll l-improvements li saru fl-2024 għax dan ir-rapport ħareġ fl-2023. 

Tajjeb ngħidu wkoll li f’dak li għandu x’jaqsam ma’ trafficking in persons jew trafficking in human beings, from a policy point of view m’għadux jaqa’ taħt il-Ministru għall-Intern. Qabel kien jaqa’ taħtna għax il-Human Rights Directorate, li huwa responsabbli għalih, kien jaqa’ taħtna. Imma minn mindu ċċaqlaq għall-OPM, from a policy point of view m’għadux jaqa’ taħtna. Però, aħna xorta involuti għax għandna numru ta’ stakeholders li b’xi mod jew ieħor huma involuti f’dan il-qasam. 

Għandna l-Pulizija in terms of investigation, imma għandna wkoll ċerti entitajiet li huma frontliners ukoll. Għandek l-International Protection Agency li hija l-aġenzija kompetenti li tirċievi l-applikazzjonijiet għall-ażil hawn Malta. Għandna l-Agency for the Welfare of Asylum Seekers li timmaniġja l-open centres hawn Malta. Għandna d-Detention Services Agency li timmaniġja ċ-ċentri ta’ detenzjoni kif ukoll Identità u l-Immigration Police li għandhom x’jaqsmu mal-border control. 

Tajjeb  ngħidu li dawn l-entitajiet kollha, b’xi mod jew ieħor għandhom mekkaniżmi in place sabiex jidentifikaw każijiet ta’ human trafficking. Jekk taraw fil-parti ta’ fejn għamilna l-osservazzjonijiet, taraw overview ta’ x’għandha kull entità. Jekk tridu nidħlu fid-dettall nistgħu, imma it’s up to you. Però kollha għandhom mekkaniżmu in place to identify possible cases li jinvolvu human trafficking. 

Meta ngħidu human trafficking keep in mind li hemm ċerti limitazzjonijiet. L-ewwel nett, f’dak li għandu x’jaqsam ma’ investigazzjoni min-naħa tal-Pulizija it takes certain time to build a solid case fejn verament għandek każ ta’ human trafficking. Jista’ ikollok każ ta’ human trafficking, però ma jkollux ġurisdizzjoni Malta, jiġifieri jista’ jkun każ ta’ human trafficking min-Niġerja għal-Libja, li mbagħad mil-Libja għal Malta jkun każ ta’ smuggling u mhux ta’ human trafficking. Hemmhekk il-Pulizija ma tantx hemm x’jistgħu jagħmlu.

Hemm ukoll il-fatt li anke jekk huwa każ li jilħaq il-kriterji kollha, taf li l-persuna ma tagħtix il-kunsens tagħha sabiex tmexxi l-każ. Dak huwa wieħed mill-fatturi ta’ għalfejn f’ċerti snin forsi ma kellniex daqshekk każijiet li tressqu quddiem il-Qorti. Jista’ jkun li, jew l-investigazzjonijiet saru bħalma kien fil-każ tal-2023, imma wara ġie konkluż li ma kinux każijiet ta’ human  trafficking. Jew kienu każijiet fejn bdiet l-investigazzjoni imma mbagħad il-persuna withdrew her consent, jew they never gave their consent in the first place! 

Jekk taraw ir-raġunijiet għalfejn konna ġejna downgraded, ir-rapport indika li l-Gvern ma kienx qed juri li kien hemm overall increasing efforts ipparagunat mas-snin ta’ qabel f’dak li għandu x’jaqsam mal-ġlieda kontra l-human trafficking. L-aktar li ġie highlighted kien il-fatt li kien hemm fewer trafficking cases li ġew identifikati, u li kien hemm numru inqas ta’ prosekuzzjonijiet ipparagunat mas-snin ta’ qabel. Però, kif għedna, hemm raġunijiet għalfejn dan huwa l-każ. Fil-fatt jekk taraw l-2024, hemmhekk kellna numru ta’ każijiet ta’ investigazzjonijiet li saru u anke prosekuzzjonijiet li bdew ukoll. Aħna qegħdin naraw li probabbilment għar-rapport li għandu joħroġ aktar tard dan ix-xahar, għax joħroġ bejn Ġunju u Lulju, Malta terġa’ titla’ fil-livell li kienet fih qabel. 
 
Fir-rapport kien hemm indikazzjoni li l-awtoritajiet Maltin failed to identify trafficking amongst Maltese nationals, asylum seekers and undocumented migrants. Dik min-naħa tagħna qiegħda tiġi indirizzata għax, kif għedt, kull entità konċernata għandha l-mekkaniżmu tagħha in place. L-entitajiet jieħdu taħriġ regolari, jiġifieri l-IPA jieħdu tarħiġ mill-European Union Agency for Asylum, L-AWAS l-istess, u min-naħa tal-Identità kkonfermat illum li se jkunu qegħdin jieħdu taħriġ għall-frontliners tagħhom mill-International Organisation for Migration f’dak li għandu x’jaqsam ma’ human trafficking. Jiġifieri x-xogħol qed isir. 

Ħafna mir-rakkomandazzjonijiet li hemm ma jaqgħux taħt il-Ministeru tagħna, però hemm oħrajn li huma relatati mal-Ministeru tagħna, b’mod partikolari f’dak li għandu x’jaqsam ma’ investigazzjonijiet u convictions. Imma hemm ċerti sfidi li realistikament qegħdin hemmhekk għal kulħadd. Mhijiex kwestjoni li l-isforz mhux qed isir imma wieħed irid jara wkoll id-dinamika tas-sitwazzjoni kollha. 

Xi ħaġa pożittiva li kien hemm hija li ġiet imnedija l-istrateġija marbuta mat-trafficking in human beings. U din ġiet imnedija mill-Human Rights Directorate fl-2024. U qiegħda għall-perjodu 2024/2030. Naħsbu li huwa pass ‘il quddiem importanti. F’dak li għandu x’jaqsam ma’ prosekuzzjonijiet, skont id-data fl-2024 kellna prosecution against 12 suspected traffickers, u kien hemm ukoll vetting u issuance ta’ licences għal 86 temporary employment agencies u kellna systematic request għall-victim restitution during criminal trials biex min kien vittma ta’ każijiet ta’ human trafficking jieħu xi forma ta’ kumpens. 

Kif probabbilment tafu, bħalissa, bħala Ministeru għall-Intern, qegħdin fil-fażi li nibdew nimplimentaw il-Labour Migration Policy li konna ftaħnieha għall-konsultazzjoni pubblika f’Jannar. Fiha nemmnu li hemm ammont ta’ miżuri li se jgħinu sabiex nindirizzaw l-issues relatati mat-trafficking in human beings. Għandna waħda li tolqot direttament lill-vittmi tat-trafficking in human beings. Bħalissa, min hu vittma u qed jikkoopera mal-awtoritajiet, jingħata residence permit għal perjodu ta’ sitt xhur u dik tibqa’ tiġi renewed diment li l-proċess għadu għaddej. Aħna qegħdin nipproponu li dik tiġi estiża għal sena għax nafu li hemm ċerta dewmien fejn tidħol il-Qorti, fejn każ jaf jieħu s-snin. 

Apparti minn hekk, se nkunu qegħdin indaħħlu wkoll il-pre-departure integration courses. Irrealizzajna li waħda mill-main issues li jsibu third country nationals meta jiġu hawn Malta for employment purposes hija li kultant ma jkunux jafu x’inhuma d-drittijiet tagħhom, u dan jista’ jwassal għal sitwazzjoni ta’ abbuż u sfruttar. L-idea hi li permezz ta’ dawn il-pre-departure integration courses mhux biss nagħtuhom idea ċara ta’ Malta x’inhi, jiġifieri x’għandhom jistennew bħala valuri tagħna, is-soċjetà tagħna kif ukoll affarijiet bażiċi bħal x’tip ta’ plakek nużaw, il-ġbir tal-iskart, eċċ., affarijiet bażiċi imma huma importanti li wieħed ikun jafhom biex jgħix fis-soċjetà tagħna. Kif ukoll biex huma jkunu jafu l-obbligi tagħhom u x’inhuma d-drittijiet tagħhom ħalli jekk xi ħadd mar għal xogħol u pereżempju, l-employer ma tahx kopja tal-kuntratt tiegħu, jew qed jgħidlu li mhux se jagħtih il-paga kollha through bank transfer imma parti minnha se jagħtihielu cash, jew inkella talbu li jżommlu l-passaport. Dawn kollha għandhom ikunu affarijiet li jiġu flagged. 

Apparti minn hekk, qed indaħħlu rakkomandazzjoni sabiex il-payments iridu jsiru bilfors by bank transfer jew through a financial institution. L-idea hi li b’hekk il-pagamenti jkunu monitored, anke meta jiġi għar-renewal min-naħa tal-Jobsplus jaraw li dan tħallas kif suppost. Se nżidu wkoll it-testijiet li jsiru fuq l-employers. Jiġifieri l-employers se jiġu vetted to make sure they comply with the labour market u li m’għandhomx kawżi pendenti fejn jidħlu abbużi kontra l-employees tagħhom. Jekk ikun hemm każijiet fejn l-employer ma jkunx compliant, u pereżempju l-employer jinstab ħati li qed iħaddem in-nies b’mod irregolari, dak l-employer se jkollu pieni ħorox fuqu, fosthom li ma jitħalliex idaħħal third country nationals oħra għal perjodu ta’ sena! 

Ovvjament is-sitwazzjoni ta’ Malta llum il-ġurnata tista’ tfisser li kważi kważi employer jispiċċa out of business. L-idea hi li nirrinforzaw il-liġijiet eżistenti għax il-liġijiet diġà qegħdin hemm. U dan qed nagħmluh biex inkunu ċerti li fejn hemm l-abbużi dawn jiġu indirizzati u l-penali tkun tant ħarxa li dak li jkun lanqas biss jitħajjar jabbuża in the first place. Min-naħa tiegħi dak kollox. 

IĊ-CHAIRPERSON: Grazzi ħafna. Naħseb li kienet spjegazzjoni verament dettaljata u tal-punt. Prosit. Ma nafx jekk għandkomx xi ħaġa li tixtiequ żżidu. 

Id-Deputat Kummissarju tal-Pulizija.  

IS-SUR SANDRO GATT (Deputat Kummissarju tal-Korp tal-Pulizija): Meta jkollna investigazzjoni ta’ din il-portata, li hija waħda komplikata u komplessa, u ġieli nidħlu fi sqaq li ma nkunux nistgħu noħorġu minnu, il-Pulizija tagħmel xogħol li ma jidhirx. Aħna naħdmu bil-kwiet biex nitilgħu l-Qorti bl-akkużat u jkollna każ sod, magħqud, issiġillat u li ma jkollniex liberazzjoni minn tali każ. Fis-snin ta’ qabel kellna investigazzjonijiet li saru b’reqqa kbira, ġew mitkellma l-vittmi, però il-vittmi ma kinux lesti li jikkollaboraw magħna. Għalhekk qed ngħid li ġejna fejn konna fil-bidu. Waħda mir-raġunijiet – u din ngħixuha hemm isfel fejn għandna l-unit tat-THB – tkun dik li jkollok “vittma” li meta tistaqsiha għalfejn qiegħda tgħix din il-ħajja ta’ dwejjaq, din tgħidlek li ommha hekk kienet! U ġġibli dahri mal-ħajt. X’se nagħmel? Jien għandi kuxjenza u rrid nibża’ għaliha imma mbagħad ma nistax immur oltre għax irrid nirrispetta d-deċiżjoni tal-persuna. 

Jekk trid tgħix din il-ħajja tagħmel hi, imma bħala Pulizija, u din ngħidha b’ċertu sens ta’ orgolju, meta jkollna vittmi li verament huma vittmi, bħalma kellna fl-2024, naħdmu lkoll flimkien. Hemmhekk kellna operation sabiħa immens, u qed ngħid hekk għax aħna ngħixu hemm isfel. Il-units kollha li għandi, u jien inkarigat mill-ispecialised branches, fosthom l-FCID u l-Omiċidji, ingħaqadna flimkien, għamilna task force coi fiocchi, u rnexxielna nfarrku ċirku ta’ traffikanti tan-nies! Ma nistax nelabora għax il-każ għadu sub judice. Kienet operazzjoni li nvolviet tliet xhur ta’ osservazzjonijiet, tliet xhur oħra ta’ affarijiet li ma nistax nitkellimhom hawnhekk minħabba raġunijiet ta’ sigurtà, li wasslu sabiex ikollna f’idejna l-arrestati, il-perċimes li kien qed jagħmel dan ix-xogħol. U għalina din kienet rebħa. Nerġa’ ngħid li x-xogħol tal-Pulizija jsir bil-kwiet, niddiskutu, noħorġu bl-ideat u kulħadd jesprimi l-opinjonijiet tiegħu. Ikun hemm tensjoni kbira għax meta toħroġ fuq operazzjoni ta’ tali portata ma tafx x’se ssib ma’ wiċċek eżatt! Hawnhekk qed nitkellem fuq is-sigurtà tiegħi u tan-nies tiegħi. 

Irrid ngħid ukoll li għandek numru ta’ vittmi li ma jkollhomx fiduċja mhux fina bħala Pulizija Maltin imma in ġenerali. Dawn huma vittmi li ġejjin mis-Sud-Amerika bħal pereżempju mill-Kolombja u l-Venezwela, eċċ. Allura lilna diġà jarawna f’ombra griża li jgħidu li mhux se jikkollaboraw għax jibżgħu mir-riperkussjonijiet. Però meta jkollna vittmi li jridu jikkollaboraw, aħna nagħtuhom l-assistenza kollha li tippermetti l-liġi. Meta jkunu jgħixu f’dan it-tip ta’ ambjent, l-ewwel ma nagħmlu hu li naqilgħuhom minn dak il-post u npoġġuhom f’safe houses li għandna ma’ Malta kollha, u jitpoġġew taħt sigurtà. Il-lokalitajiet jafuhom ftit nies biss minħabba s-sigurtà tagħhom stess. Il-Gvern joffrilhom is-sapport, kif anke aħna bħala Pulizija għandna l-victim support, u nagħtuhom il-counselling, l-għajnuna psikoloġika u dak kollu li hemm bżonn. Nagħtuhom ukoll protezzjoni għall-familjari tagħhom li jkunu qed jgħixu barra l-pajjiż. 

Ġieli kellna każijiet fejn l-imputat b’xi mod jew ieħor jagħmel kuntatt mal-familjari tal-vittma u hemmhekk aħna nagħtu wkoll il-protezzjoni. L-Interpol għalhekk qiegħda però, anke bħala skwadra x-xogħol ta’ investigazzjoni qed isir mija fil-mija. Aħna għandna wkoll pjan ta’ transformation strategy 2025/2030 li bħala THB, bħala Pulizija, għandna nies ad hoc fuq hekk, u ‘l quddiem se tkun skwadra aktar speċjalizzata milli hi llum. Pereżempju, għandna d-Drug Squad, għandna l-Homicide, u din se tkun iffokata biss fuq dan ix-xogħol, jiġifieri aħna tajna kas dan ir-rapport u qegħdin naħdmu fuqu bl-akbar serjetà. 

Infakkar li aħna naqalgħu kritika minn kullimkien, però aħna umani wkoll u għandna kuxjenza. Jien irrid li qabel ma mmur norqod filgħaxija ma jkolli xejn pendenti fuq moħħi u fl-istonku tiegħi! Fil-fatt jien l-aħħar wieħed li nitlaq mid-depot meta jkollna operazzjoni bħal din. Nirringrazzjakom. 

IS-SINJURA LOUISE CALLEJA (Assistent Kummissarju fil-Korp tal-Pulizija): Intqal ħafna min-naħa tad-Deputy Commissioner kif ukoll min-naħa tal-Ambaxxatur però, li nixtieq ngħid min-naħa tiegħi hu li l-aktar ħaġa importanti huwa t-taħriġ. Nistgħu nassiguraw li min-naħa tagħna qed nagħmlu minn kollox sabiex it-taħriġ jibqa’ għaddej u fejn ikun hemm l-opportunità qed inġibu wkoll il-barranin. Tgħiduli għalfejn il-barranin? Kultant meta taqsam l-esperjenza tispiċċa titgħallem aktar. Huwa importanti li nsemmuha din peress li t-taħriġ huwa element importanti f’dan kollu u qed nagħmlu mezz sabiex nispeċjalizzaw f’dak li għandu x’jaqsam mat-taħriġ fuq it-traffikar tal-persuni. Nittamaw li meta jkollna din l-iskwadra speċjalizzata jkollna l-persuni li jkunu hand picked, li jkunu ddedikati u li jkollhom dik is-sensittività ħalli nkomplu nimxu kif diġà mxejna għax fl-2024 kif ukoll din is-sena kellna suċċessi ta’ każijiet ta’ investigazzjonijiet kif ukoll ta’ każijiet li marru l-Qorti. 

IĊ-CHAIRPERSON: Grazzi ħafna. Hawn rimarki jew mistoqsijiet? L-Onor. Albert Buttigieg. 

ONOR. ALBERT BUTTIGIEG: L-ewwel nett grazzi tal-attendenza u tal-ispjegazzjoni tagħkom. Sur Cutajar, forsi tgħidilna x’inhu l-irwol tiegħek bħala ambaxxatur biex in-nies li qed isegwuna mid-dar tagħhom jkunu jistgħu jifhmu aħjar. Imbagħad għandi xi mistoqsijiet. X’inhu l-irwol prinċipali tiegħek bħala ambaxxatur tal-immigrazzjoni? Huwa terminu li tajjeb li n-nies li qed isegwuna jifhmuh. Imbagħad għandi xi mistoqsijiet oħra li se nagħmilhom wara dik l-ispjegazzjoni. 

IS-SUR MALCOLM CUTAJAR: Bħala rwol ta’ ambaxxatur twaqqaf is-sena l-oħra, f’Marzu tal-2024. Kienet waħda mill-wegħdiet li l-Gvern kellu fl-aħħar elezzjoni. Bħala rwol it’s multifaceted, jiġifieri għandek rwol at an external dimension, fejn hemm djalogu ma’ pajjiżi terzi f’dak li għandu x’jaqsam mal-immigrazzjoni. Taħt id-dekasteru tiegħi, bħala ambaxxatur, tidħol kemm l-immigrazzjoni irregolari kif ukoll dik legali. Min-naħa l-oħra hemm ukoll il-parti interna, jiġifieri l-parti nazzjonali fejn hemmhekk inkarigat li I oversee the policy tal-pajjiż in terms of migration, both from a regular and irregular point of view. I oversee the co-operation between the different entities. Jiena wkoll adviser għall-Ministru u għall-Gvern f’dak li għandu x’jaqsam mal-migration in ġenerali u affarijiet tal-ażil. Nirrappreżenta lill-Ministru f’fora Ewropej jekk ma jkunx jista’ jattendi hu fuq elementi relatati ma’ ażil u l-immigrazzjoni.  

IĊ-CHAIRPERSON: Grazzi. L-Onor. Romilda Zarb. 
ONOR. ROMILDA ZARB: Bla dubju wieħed mill-kummenti kien fuq meta jkollna vittmi li ma jikkollaborawx u allura hemmhekk intom ma tkunux tistgħu tmexxu. Hemm xi forma ta’ taħriġ speċifiku li jista’ jsir biex aħna nkunu nistgħu nassistuhom aħjar u biex forsi npoġġuhom fit-triq li huma jersqu ‘l quddiem u jiftħu aktar qalbhom? Apparti minn hekk, teżisti xi forma ta’ spjegazzjoni għal dawn il-vittmi biex inkunu nistgħu nispjegawlhom aktar din  is-sitwazzjoni li jkunu qegħdin jgħixu fiha? Wieħed mill-kummenti li smajna kien li l-ġenituri jkunu f’dik is-sitwazzjoni u allura t-tfal jibqgħu jsegwu lill-ġenituri. Pereżempju, it-tifla kienet tagħmel l-istess xogħol ta’ ommha u allura kienet fl-istess sitwazzjoni. Hawnhekk wieħed  jistaqsi x’jista’ jsir biex ngħinuhom ħalli joħorġu minn dan iċ-ċirku vizzjuż? 

IS-SUR SANDRO GATT: Ikollna każijiet, mhux wieħed u tnejn, fejn il-vittma ma tkunx trid tikkollabora magħna għar-raġunijiet li kultant tkun tafhom hi biss. Però, aħna għandna fizzjali li bil-paċenzja kbira jfehemuhom il-konsegwenzi, li jfehemuha li qed tgħix fid-dwejjaq u f’ħajja miżerabbli, anke bħala sigurtà tagħha stess għax int ma tafx min hu l-klijent li jmiss. Fejn taf min ġej? Forsi ġej psikopatiku! Però għandna nies imħarrġa biex ikellmuhom fuq dawn l-affarijiet. Ġieli ħadna diversi ġranet biex persuna nikkonvinċuha tibdel din it-tip ta’ ħajja u biex tgħin lilna kif ukoll lilha stess biex nimxu ‘l quddiem u nfarrku dak ir-racket. Forsi tista’ terġa’ tirrepeti t-tieni parti tal-mistoqsija? 

ONOR. ROMILDA ZARB: Biex inkunu nistgħu nassistuhom fuq livell psikoloġiku ħalli huma jifhmu li għax l-omm kienet qiegħda fl-istess sitwazzjoni ma jfissirx li huma jridu jibqgħu fl-istess sitwazzjoni tagħha. Issa li kelli ċ-ċans niċċara din il-mistoqsija forsi nagħmel referenza wkoll għall-età. Hemm indikazzjoni fuq l-etajiet tal-vittmi? 

IS-SUR SANDRO GATT: L-etajiet tal-vittmi huma bejn 20 u 30 sena, jiġifieri jkunu għadhom vulnerabbli immens. F’ċerti pajjiżi, bħalma aħna għandna l-kultura fejn in-nannu kien tabib, missierek kien tabib u inti sirt anestesiżta, għandek tfal li jirtu t-trade ta’ ommhom u tan-nanna! U allura biex tispjegalhom ibiddlu dik il-kultura, li jien ma naqbel magħha assolutament xejn, għalina tkun problema kbira. Naċċerta lil dan il-Kumitat li jsiru sforzi kbar, kemm mis-social workers, kemm mill-kollegi tagħna u kemm mill-Ispettur John Spiteri li huwa speċjalizzat f’dan il-qasam, biex jipprovaw jikkonvinċu lil dawn in-nies. Ġieli jgħidli wara ma nafx kemm il-ġurnata din ikkonvinċejnieha biex tixhed. U dak għalina huwa pass pożittiv ‘il quddiem. L-eżempju tal-omm, kif se tbiddel ċerti mentalitajiet? Tipprova turihom is-sewwa, Malta hi li hi, u pajjiżi oħra huma li huma. 

IĊ-CHAIRPERSON: L-Onor. Ivan Bartolo. 

ONOR. IVAN BARTOLO: Sur Gatt, qabel xejn nixtieq nirringrazzjak talli tajtuna din l-informazzjoni u xtaqt nuri wkoll solidarjetà miegħek għal meta ssirilkom ċerta kritika, li naħseb tkun kritika inġusta. Sfortunatament aħna wkoll ġieli għaddejna minnha din u allura naf xi tħoss, speċjalment meta x-xogħol li tagħmlu intom mhux dejjem ikun jidher. Jiena naf li intom tagħmlu xogħol impekkabbli fis-soċjetà tagħna. 

Tidentifikaw b’xi mod lit-traffikanti? Naħseb ikollkom idea tagħhom. Minkejja li ma jkunx hemm provi imma naħseb li dawn ukoll ikunu ġejjin minn xi sitwazzjoni jew oħra soċjali biex jidħlu għal dan ix-xogħol. Hemm xi mezz kif tista’ tirrelata magħhom u tfissrilhom il-konsegwenzi tax-xogħol li qed jagħmlu? 

IS-SUR SANDRO GATT: Rigward it-traffikanti kellna każijiet fejn apparti li kienu traffikanti Maltin, kellna wkoll traffikanti barranin. Dan li qed insemmi seħħ madwar sentejn ilu. Kellna grupp ta’ tfajliet li kienu jiġu Malta għal skopijiet ta’ briedel u aħna ħdimna b’serjetà kbira, identifikajna min huma n-nies imma mbagħad, minħabba ċirkostanzi u nuqqas ta’ provi … Però l-informazzjoni jekk hija anonima jew le, jew ittra anonima jew xi ħadd iċempilli fuq il-linja tiegħi, dik l-informazzjoni jekk ma tiġix żviluppata fl-investigazzjoni netta tmur bħala intelligence. Jekk it-tali persuna ssemmiet bħala informazzjoni u jien qiegħed imwaħħal, kontra qalbi mwaħħal, xorta dik l-informazzjoni ma tintelaqx fuq l-ixkaffa imma tibqa’ fid-database tagħna bħala intelligence. 

Jekk ‘il quddiem dan jagħtina ismu, hemmhekk għandna każ fejn diġà bdejnieh qabel bla ma aħna nafu għax mill-arja ma tistax toħloq każ! Ma nistax niżvela ċerti affarijiet żgur. Pereżempju, tfajla f’gallarija. X’qiegħda tagħmel din it-tfajla, dieħla u ħierġa fil-gallerija bil-mobile ma’ widnejha? Hemmhekk għandna indikazzjoni li għandna l-problemi. Ċerti każijiet, bla ma niżvela liema huma, bdejniehom minn hekk. Bdejna każ fuq sempliċiment inspection fuq immigration u li minn immigration żvolġejna għal ħafna affarijiet oħra. Dan huwa l-homework li nagħmlu. 

Onorevoli, grazzi tas-simpatija li wrejt mal-Korp. Meta l-kritika tkun ġusta u onesta hija kritika sabiħa, li lili ġġegħilni nirranġa l-ħażin tiegħi. Fid-dinja, mis-sema ‘l isfel m’hawn ħadd perfett, aħseb u ara jien! 

IĊ-CHAIRPERSON: Grazzi. L-Onor. Albert Buttigieg. 

ONOR. ALBERT BUTTIGIEG: Ħalli nerġa’ indur għall-Ambaxxatur fuq ir-risposta li tani dwar x’inhu l-irwol tiegħu, fejn qalilna li huwa għandu relazzjoni ta’ ħidma ma’ third countries. X’inhu x-xogħol tiegħek maċ-ċentru ta’ detenzjoni jew il-kuntatt li hemm mal-Libja? Nafu li statistikament il-Libja hija l-aktar punt li minnha joħorġu l-immigranti. X’inhu l-irwol tiegħek invista li hemm persuna Maltija li qed tieħu ħsieb dan iċ-ċentru, u din il-persuna meta kienet Malta u kienet tieħu ħsieb il-Faċilità Korrettiva ta’ Kordin kellha każijiet – anke l-Ombudsman tkellem ċar – ta’ maltrattamenti ta’ persuni fil-ħabs?! Qiegħed ikun hemm accountability tax-xogħol tagħha din il-persuna? Ma nafu xejn x’qed jiġri. Qed isiru affarijiet f’isimna u aħna ma nafux x’qed jiġri! Bħala Ambaxxatur, li għandek kuntatt ma’ dawn it-third countries, ikun tajjeb li nisimgħu ftit fuqha din. 

It-tieni mistoqsija hija din; inti titkellem fuq l-immigrazzjoni, x’inhi l-pożizzjoni tiegħek bħala Ambaxxatur fuq numru ta’ persuni li 20 sena ilu daħlu hawnhekk b’mod illegali imma matul dawn is-snin kollha ssettjaw Malta, fetħu n-negozju tagħhom, iżżewġu u għandhom it-tfal, u issa wħud minnhom jinsabu taħt appell biex jitkeċċew u jerġgħu jirritornaw lura lejn il-pajjiż tal-oriġini! X’inhu l-irwol tiegħek hawnhekk? 

IS-SUR MALCOLM CUTAJAR: Fuq l-ewwel mistoqsija naħseb li qed tirreferi mhux għaċ-ċentru ta’ detenzjoni fil-Libja għax Malta ma timmaniġja l-ebda ċentru ta’ detenzjoni hemmhekk. Malta għandha special envoy li qiegħed il-Libja. 

ONOR. ALBERT BUTTIGIEG: Tista’ tgħidilna min hi din il-persuna ħalli tkun on record? 

IS-SUR MALCOLM CUTAJAR: Is-Sur Alex Dalli huwa l-ispecial envoy ta’ Malta f’dak li għandu x’jaqsam mar-relazzjonijiet tagħna mal-Libja fuq il-migration point of view f’isem il-Ministeru. Tajjeb niċċara li jien ma nidħolx fl-operat per se imma nidħol from a policy point of view. From a policy point of view mal-Libja għandna MOU, kif kulħadd jaf, li huwa publicly available f’dak li għandu x’jaqsam mal-ġlieda kontra l-immigrazzjoni irregolari. Wieħed mill-għanijiet ewlenin li kien hemm fl-MOU kien li jitwaqqfu żewġ co-ordination centres, wieħed Malta u ieħor il-Libja biex inżidu l-koordinazzjoni bejn l-awtoritajiet kompetenti tal-pajjiżi. L-għan tagħna, fl-aħħar mill-aħħar, huwa li nnaqqsu kemm jista’ jkun r-riskju li jmutu nies fil-Mediterran. Aħna dejjem ipprovajna nimxu bil-politika ta’ prevenzjoni. U ovvjament il-Libja hija attur fundamentali f’din il-ġlieda. 

ONOR. ALBERT BUTTIGIEG: Meta tgħidli miżuri ta’ prevenzjoni, wieħed irid jispjega xi tfisser prevenzjoni għax li ssawwat tista’ tkun prevenzjoni u li timaltratta tista’ tkun prevenzjoni wkoll! Tista’ tispeċifika ħalli nkunu on record x’qed nifhmu bi prevenzjoni? Is-Sur Dalli to whom is he accountable? 

IS-SUR MALCOLM CUTAJAR: Li nista’ ngħidlek mil-lat ta’ prevenzjoni. Pereżempju, dawn huma affarijiet li huma publicly available għax ġieli għedniehom kemm fuq il-media u anke permezz ta’ stqarrijiet li ħriġna. Nikkoopera ħafna mal-awtoritajiet kompetenti Libjani f’dak li għandu x’jaqsam ma’ capacity building u training. Pereżempju, il-Forzi Armati ta’ Malta jagħtu taħriġ regolari lill-awtoritajiet kompetenti Libjani fejn tidħol capacity in terms of search and rescue, border management, identification and dismantling of smuggling networks. 

Ta’ min jgħid ukoll li mhux Malta biss qed tagħmel dan ix-xogħol imma hemm ukoll l-Italja, li qiegħda tagħmel ħafna xogħol mal-awtoritajiet Libjani f’dak li għandu x’jaqsam mal-ġlieda kontra l-immigrazzjoni. Ovvjament, l-Italja għandhom riżorsi aktar minna in terms of capabilities. L-Unjoni Ewropea wkoll qiegħda tagħti ħafna sapport lil-Libja, jiġifieri, kellna każijiet fejn l-Unjoni Ewropea, kif ukoll it-Taljani, taw, pereżempju, vessel sabiex tintuża għal search and rescue purposes, kif ukoll investimenti fejn tidħol capacity building mal-awtoritajiet kompetenti. Bħalma aħna għandna obbligi internazzjonali, anke l-awtoritajiet Libjani għandhom tagħhom. 

Kif għedt l-ewwel għalina l-għan aħħari huwa li kemm jista’ jkun inwaqqfu l-wasla ta’ immigranti irregolari lejn pajjiżna. Dan ma jistax isir jekk ma tiddiskutix ma’ pajjiż bħal-Libja li huwa pajjiż minn fejn 99% tal-arrivals li jkollna hawn Malta jkunu minn hemm. U mhux lejn Malta biss imma anke lejn pajjiżi oħra. Illum il-ġurnata kważi kollha mil-Libja jiġu. (Interruzzjonijiet)

Fuq dak il-Gvern għandu policy ċara ħafna. Ejja nkunu ċari, dawn baqgħu Malta għax ma kkooperawx biex imorru lura f’pajjiżhom. Il-Gvern għandu sistema ta’ pakkett tal-voluntary return, fejn noffru ċerta assistenza. Għandna żewġ channels; waħda through l-IOM fejn għandek ammont ta’ flus li jingħataw cash u ammont ta’ flus li jingħataw bħala re-integration support ladarba tmur lura lejn pajjiżek. Bħala Ministeru għandna programm li huwa mainly cash based, biex nagħtu sapport lill-persuni ħalli ninċentivawhom imorru lura. 

ONOR. ALBERT BUTTIGIEG: U inti bħala Ambaxxatur taqbel li għandhom jirritornaw lura wara 17-il sena?

IS-SUR MALCOLM CUTAJAR: Mija fil-mija! Fl-opinjoni tiegħi, persuna li qiegħda irregolari hawn Malta, ma nistax għax hija baqgħet irregolari hawn Malta, u jiena ma rnexxilix nirritornaha lura għax ma kkooperatx in the first place mal-awtoritajiet, allura nippremjaha u nagħtiha status hawn Malta! Jekk nagħmlu hekk inkunu qed nagħtu messaġġ kompletament ħażin. 

IĊ-CHAIRPERSON: Sinjuri, nirringrazzjakom talli għoġobkom tiġu hawnhekk u twieġbu għall-mistoqsijiet tagħna. Prosit ħafna tax-xogħol li tagħmlu. Naf li huwa xogħol iebes ħafna, u naf li huwa xogħol li kultant iġib miegħu qsim ta’ qalb. Nittamaw li issa jerġa’ joħroġ ir-rapport li jmiss u fih naraw dak li ġie implimentat. Grazzi ħafna. 

Nistieden issa lis-Sinjura Anne Farrugia u lis-Sinjura Maria Borg Pellicano minn Dar Hosea. Jiena nħobb ninvolvi ħafna lil Dar Hosea. Ma nafx jekk kellkomx iċ-ċans taqraw dan ir-rapport u xtaqt nitlob il-feedback tagħkom fuq dak li għandu x’jaqsam ix-xogħol tagħkom bħala Dar Hosea f’dan ir-rigward. 

IS-SINJURA MARIA BORG PELLICANO (Rappreżentanta minn Dar Hosea): Xi ħaġa li xtaqna nibdew ngħidu hi li filwaqt li f’dak li għandu x’jaqsam mas-sitwazzjonijiet ta’ traffikar ta’ persuni aħna dejjem naraw li ninvolvu mhux biss lis-servizz imma n-nies li nirrappreżentaw. Dan ir-rapport qed jitkellem fuq popolazzjoni li hija akbar minn dik li naħdmu magħha aħna. Din importanti li ngħiduha għax aħna ma nistgħux inwieġbu dak kollu li hemm miktub fir-rapport, jiġifieri anke dak li ntqal s’issa min-nies li kien hawn qabilna, nemmnu li hemm NGOs oħra jew organizzazzjonijiet oħra li għandhom aktar informazzjoni x’jgħaddu biex iwieġbu dak li kien hemm miktub fih, u dan primarjament minħabba żewġ raġunijiet. 

Aħna naħdmu ma’ nies traffikati imma f’niche partikolari ħafna u għalhekk ma nirrappreżentawx lill-popolazzjoni kollha għax naħdmu ma’ nisa traffikati għall-użu tas-sess. Barra minn hekk il-maġġoranza tan-nies li naħdmu magħhom huma Maltin filwaqt li r-rapport isemmi fost l-oħrajn in-nuqqas ta’ rapporti f’dak li għandu x’jaqsam ma’ traffikar ta’ Maltin. Hemmhekk għandna fejn aħna nwieġbu u nagħtu l-feedback tagħna imma again, qegħdin nispjegaw liema popolazzjoni aħna nirrappreżentaw. 

IS-SINJURA ANNE FARRUGIA (Rappreżentanta minn Dar Hosea): Fil-fatt naħseb li dak kien wieħed mill-ewwel punti li xtaqna nagħmlu. Bħalma għedna, ħafna min-nisa li jattendu Dar Hosea huma primarjament nisa Maltin. Having said that, our specialisation hija dik li nidentifikaw nisa li huma fil-prostituzzjoni u anke fir-riskju ta’ prostituzzjoni. Allura bl-esperjenza li għandha Dar Hosea, li issa ilha ‘l fuq minn għaxar snin taħdem ma’ dawn in-nisa, bdejna nidentifikaw what it is that pre-disposes ċerti nisa għall-prostituzzjoni. Osservazzjoni li bdejna nagħmlu u li tinkwetana hija li naraw, pereżempju, massage parlours jinfetħu kullimkien u m’għandniex intel ta’ x’qed jiġri hemmhekk! Ovvjament bħala service providers ikkonċernati ħafna fuq how can we reach them ħalli nkunu nistgħu nagħtuhom is-sapport tagħna. Diment li m’għandniex għajnejn fuqha dik tinkwetana ħafna. 

IS-SINJURA MARIA BORG PELLICANO: Fil-fatt, xi ħaġa li qiegħda tgħid Anne u xi ħaġa li rajnieha fir-rapport u nkomplu ninkwetaw dwarha hija li hawnhekk qed nitkellmu fuq traffikar ta’ persuni. Id-diffikultà tagħna hija li ħafna drabi, anke meta niġu biex naħdmu mal-awtoritajiet, meta nitkellmu fuq nisa fil-prostituzzjoni, meta m’aħniex qegħdin nidentifikaw il-parti tal-vjolenza, hemmhekk fejn in-nisa mhumiex qed jiġu trattati ta’ vittma u hemmhekk fejn qed ikollna ħafna diffikultajiet biex naħdmu mal-awtoritajiet. Pereżempju, kellna nisa li at this point m’għadniex ngħidulhom biex jagħmlu rapport fl-għassa għax saret impossibbli li hemmhekk jidħol rapport fuq vjolenza minħabba l-ġeneru. F’għassa tal-pulizija saret diffiċli ħafna dik u r-raġuni hi li ħafna drabi l-pulizija jew ma jieħdux ir-rapport, imma interessanti mhux għax li ma jħalluhomx jagħmlu rapport imma b’xi mod il-mara temmen li tkun għamlitu r-rapport imma fil-verità ma jkunx ittieħed l-istatement!  

Imbagħad fejn għandna l-hubs tal-gender based violence, fejn imorru n-nisa tagħna imma fejn, sfortunatament, u jkollna ngħidu li kważi kienet sorpriża għalina għax ittamajna li din hija l-way forward u li se tagħtina aktar tama, xorta waħda kien hemm pulizija li rrimarka u qal “imma din mhux hi tmur miegħu? Imma din mhux għażla tagħha?”! Jiġifieri ma kienx hemm kooperazzjoni. Dawn huma affarijiet li lilna jinkwetawna ħafna. 

ONOR. ALBERT BUTTIGIEG: Min-naħa ta’ min? 

IS-SINJURA MARIA BORG PELLICANO: Min-naħa tal-Pulizija u dawn huma affarijiet li jinkwetawna ħafna. L-ewwel nett li l-għases m’għadhomx available, jiġifieri jekk jien qiegħda f’riskju, l-ewwel art mhumiex il-hubs li bħalissa qegħdin il-Furjana u Santa Luċija, imma l-ewwel art tagħhom hija l-għassa. Meta m’hemmx dik l-għajnuna hija inkwetanti ħafna! Imma meta mbagħad imorru għall-għajnuna u kważi f’daqqa waħda m’intix tinterpeta dik bħala vjolenza, hija xi ħaġa inkwetanti immens! Din il-perċezzjoni hija problematika ħafna għax il-perċezzjoni hi li din hija l-għażla tal-mara u li allura forsi qiegħda tgerger fuq nuqqas ta’ servizz li hija xtaqet! Imma hawnhekk m’aħniex qed nitkellmu fuq nisa li qed igergru għax minflok €30 ħadu €20 imma qed nitkellmu fuq nisa li qed jitkellmu fuq vjolenza gravi ħafna! U allura sakemm nagħrfu li qed nitkellmu fuq issues ta’ vjolenza, din l-issue mhijiex se tiġi targeted. Il-problema li qed naraw hi li kemm bil-massage parlours u kemm b’messaġġi oħrajn qegħdin ninnormalizzaw dawn l-issues u allura qiegħda titla’ d-domanda! U t-traffikar kulma qed nagħmlu hu li qed inkomplu nżiduh. 

Ir-rapport isemmi kif, sfortunatament, m’hemmx miżuri li bihom se tiġi indirizzata d-domanda. U naħseb din hija waħda minnhom. Jiġifieri sakemm nagħrfu li l-prostituzzjoni u t-traffikar uman mhux la kemm nifirduhom, aħna qed insibu diffikultajiet kbar kif se nkunu qed naqbdu dawn in-nisa u nagħtuhom il-protezzjoni li jkollhom bżonn dak il-ħin, b’mod urġenti ħafna. 

IS-SINJURA ANNE FARRUGIA: Fil-fatt dak huwa wieħed mill-modi ta’ kif naraw li l-prevenzjoni tista’ ssir huwa għaliex sfortunatament qed ikun hemm dik in-normalisation li semmiet Maria li qiegħda ġġib an increase in demand. Jekk se tkun ċara f’moħħ in-nies li fejn hemm aktar domanda hemm aktar bżonn ta’ supply, allura se jkollok aktar traffikar! Għaldaqstant għandna bżonn inġiegħlu lil dak li jkun jaħseb qabel ma jaċċessa dawn is-servizzi ta’ sex buying u jgħid li huwa qiegħed iżid id-domanda. Allura wieħed għandu bżonn li jkollu aktar awareness ta’ x’verament tirrapreżenta din l-industrija. 

IĊ-CHAIRPERSON: Issemma - inħsadna daqsxejn biha din - kif ikollok nisa li jmorru l-għassa, ikunu jridu jagħmlu r-rapport imma r-rapport ma jsirx. Mhux biex forsi tissemma on air - għax bħalissa qiegħda tiġi televised - imma tistgħu tagħtuna indikazzjoni ta’ liema għases huma dawn? Minn fejn ikunu ġejjin dawn in-nisa? Għandna data? 

ONOR. ALBERT BUTTIGIEG: Il-problema hi li meta aħna nistiednu lin-nies li jirrappreżentaw l-eżekuttiv jgħidulna stampa mod u meta nistiednu nies li huma hands on, li jiltaqgħu mar-realtà kuljum, jagħtuna stampa differenti. Din ħarġet waqt id-diskussjoni fuq il-vjolenza domestika u ħarġet f’affarijiet oħra. Jiġifieri dawk li qed jirrappreżentaw lill-Gvern tal-ġurnata jgħidulna mod, imbagħad jiġu n-nies li jaffrontaw sidirhom kuljum mas-sitwazzjoni u jgħidulna verżjoni oħra. Aħna lil min se nemmnu?  

IĊ-CHAIRPERSON: Onor. Buttigieg, il-Kumitati Parlamentari għalhekk jeżistu, biex nagħmlu l-investigazzjonijiet tagħna. Il-Kumitati Parlamentari qegħdin hemm biex jissorveljaw  ix-xogħol li jagħmel il-Gvern. Jekk għandkom xi indikazzjoni ta’ kif nistgħu ngħinu lis-servizz nitlobkom tgħidulna. Jekk il-perċezzjoni fi ħdan il-Pulizija hija li dawn mhumiex każijiet ta’ jdejhom imma jridu jmorru l-hub ... Irridu nkunu nafu fejn qiegħed isir dan l-iżball u allura forsi tkunu tistgħu tgħaddulna l-informazzjoni. Forsi tistaqsu lil xi klijenti u tgħaddulna din l-informazzjoni, forsi qed isir xi żball xi mkien. Hawn xi mistoqsijiet jew rimarki? 

ONOR. ALBERT BUTTIGIEG: Jekk qed tgħidu li s-sex workers ħafna minnhom huma Maltin, allura hija aktar preokkupanti għax qed nitkellmu fuq soċjetà li suppost evolviet u ċċivilizzat lilha nnifisha. X’inhu l-profil ta’ dawn in-nisa biex inkunu nistgħu nagħmlu prevenzjoni? Jekk inkunu nafu min huma dawn in-nisa, jew il-background tagħhom, inkunu nistgħu nagħmlu prevenzjoni. Jekk, pereżempju, uħud minnhom ma jkomplux l-iskola rridu naraw għalfejn ma jkomplux l-iskola. Jekk ġew abbużati meta kienu tfal irridu naraw ftit ukoll. X’inhu l-profil jew it-traits li jwassluhom sabiex ikunu sex workers ħalli nkunu nistgħu nagħmlu prevenzjoni, kemm primarja kif ukoll sekondarja, ma’ dawn is-sex workers? 

IS-SINJURA ANNE FARRUGIA: Hemm ħafna trends li ninnotaw. Waħda mill-aktar trends komkuni li naraw when it comes to local trafficking hija l-metodu li nsejħulu “lover boy method” li, sfortunatament, ikun il-pimp tagħhom. Dawn ikunu f’relazzjoni miegħu, ikunu ġo relazzjoni abbużiva, jiġifieri għalkemm forsi ngħidu li hemm il-kunsens, fil-verità ma jkun hemm kunsens ta’ xejn għax dik hija forma ta’ vjolenza. Dik hija forma ta’ gender based violence, fejn b’dan il-mod huma jikkontrollaw lin-nisa tagħhom, iżommuhom engaged fil-prostituzzjoni u jibqgħu jiġu lura. Għalhekk issir aktar diffiċli biex dawn in-nisa jagħmlu r-rapporti. 

Issa jiena nifhimha l-perspettiva tal-Pulizija imma aħna qegħdin narawha mill-perspettiva tagħna. Nitkellmu ħafna fuq li rridu li l-vittmi they continue to comply with us imma nħoss li hemmhekk qegħdin inkomplu ngħabbu lill-vittma and we are empowering them biex ikunu f’pożizzjoni safe u komda u nħeġġuhom biex attwalment jifhmu li hemm mod kif huma se jiġu supported b’mod effettiv biex ikunu jistgħu joħorġu minnha u ma jiġux vittimizzati aktar mis-sistemi u mill-pimps u mill-persuni li qegħdin jużaw is-servizzi tagħhom. 
IĊ-CHAIRPERSON: Hawn aktar mistoqsijiet jew rimarki? (Onor. Membri: Le) Ma nafx jekk għandkomx xi kummenti konklussivi. 

IS-SINJURA MARIA BORG PELLICANO: Biex nikkonkludi naħseb li huwa importanti li nħarsu lejn dawn il-persuni. Aħna naħdmu speċifikament ma’ nisa li huma vittmi tas-sitwazzjoni u li qed jipprovaw joħorġu minnha. U allura rridu naraw li s-servizzi kollha qegħdin hemm. 

IĊ-CHAIRPERSON: Grazzi ħafna tax-xogħol tagħkom. Naf li x-xogħol tagħkom tagħmluh b’imħabba u b’għożża kbira. U nirringrazzjakom ħafna talli ġejtu taqsmu l-esperjenza tagħkom magħna. 


AFFARIJIET OĦRA

ONOR. ALBERT BUTTIGIEG: Sinjura President, jista’ forsi s-Segretarju tal-Kumitat jgħaddilna update tal-lista bis-suġġetti li għandna quddiemna? 

IĊ-CHAIRPERSON: Tajjeb. Se jkollna rendikont permezz tal-email dwar is-suġġetti li konna għażilna sabiex niddiskutu. Nirringrazzjakom. 

Fil-5.37 p.m. il‑Kumitat aġġorna għal data li kellha tiġi komunikata aktar tard.

